
“Makedoniyalı İsgəndər və Atropat” 
kitabının təqdimatı olub

 � Dekabrın 19-da Bakı Kitab Mərkəzində Azərbaycanın 
Polşadakı səfiri, tarix elmləri doktoru Həsən Həsənovun Azərbaycan 
və rus dillərində “Makedoniyalı İsgəndər və Atropat” kitablarının 
təqdimatı keçirilib.

Mərkəzin “Tarixlə üz-üzə” layihəsi 
çərçivəsində reallaşan təqdimat 
mərasimində çıxış edən Həsən 
Həsənov Azərbaycan Respublikası-
nın Birinci vitse-prezidenti, Heydər 
Əliyev Fondunun prezidenti Mehriban 
Əliyeva tərəfindən belə bir mədəniyyət 
və ədəbiyyat ocağının - Bakı Kitab 
Mərkəzinin yaradılmasını yüksək 
qiymətləndirib. Diplomat bu Mərkəzin 
gələcək nəslin maariflənməsində, 
mütaliə məsələlərində mühüm rol oyna-
yacağını qeyd edib.

Kitab barədə məlumat verən Həsən 
Həsənov qeyd edib ki, nəşrdə iki mövzu-
dan - Azərbaycan adlı müstəqil dövlətin 
yaranması, süqutu və Azərbaycan adlı 
dövlətin müstəqilliyinin bərpasından 
bəhs olunur. Azərbaycan dövlətinin 
ilk dəfə eramızdan əvvəl VII əsrdə 
yaradılmasının kitabda tarixi faktlarla 
sübut olunduğunu qeyd edən müəllif 

deyib: “Azərbaycan dövləti yaranana 
qədər tarixdə nə Fars dövləti, nə də 
Ermənistan adlı bir dövlət olmayıb. Mən 
iki mötəbər mənbəyə - Suriyada “Karxi 
de Bet Selox” və IV əsr Roma tarixçisi 
Ammian Martsellinə istinad etmişəm. 
Birinci mənbədə Arbat tərəfindən Ador-
bayqan adlı dövlətin yaradılması, ikinci 
mənbədə isə Atropatena adlı dövlətin 
məhz Assuriya imperiyasının süqu-
ta uğraması nəticəsində yaradılması 
göstərilir. Sovet İttifaqı dövründə tarixçi 
Ammian Martsellinin əsərinin tərcüməsi 
zamanı məhz bu fikirlər ixtisara salın-
mışdı. Sovet dövründə tarixçilərə bu 
iki mənbəyə istinad etmək qadağan 
olunmuşdu. Hamı Strabonun dediklərinə 
istinad edirdi. Strabon isə Atropatenanın 
yarandığını deyil, yenidən bərpa edildi-
yini yazırdı”.

Diqqətə çatdırılıb ki, “Makedoniyalı 
İsgəndər və Atropat” kitabında qədim 

Azərbaycan dövləti olan Atropatenanın 
əslində eramızdan əvvəl IV əsrdə deyil, 
VII əsrdə yaranmasından bəhs olunur. 
Belə ki, indiyə kimi tarix kitablarında 
Atropatena dövlətinin Makedoniyalı 
İsgəndərin ölümündən sonra onun 
imperiyasının parçalanması nəticəsində 
eramızdan əvvəl 321-ci ildə yarandı-
ğı bildirilir. Təqdim edilən kitabda bu 
fikirlərin yanlış olduğu faktlarla, tarixi 
mənbələrə istinadla sübuta yetirilir. 
Müəllif sübut edir ki, Atropatena dövləti 
Assuriya imperiyasının parçalanması 
nəticəsində eramızdan əvvəl 612-ci ildə 
yaranıb. Əslində, Atropatena dövləti 
eramızdan əvvəl IV əsrdə yaradılmayıb, 
bərpa olunub.

Sonra Həsən Həsənov oxucuların 
suallarını cavablandırıb, müəllifi oldu-
ğu kitabları imzalayaraq onlara təqdim 
edib.

AZƏRTAC

Bu gün Azərbaycan qüdrətli 
və nümunəvi idman ölkəsidir

 � Qüdrətli və nümunəvi bir idman ölkəsi 
kimi beynəlxalq aləmdə nüfuzu durmadan 
artan Azərbaycanda həyatımızın ayrılmaz tərkib 
hıssəsi olan idmanın inkişafına göstərilən 
böyük qayğı bu gün heç kim üçün sirr deyil. 
Respublikamızda hökm sürən əmin-amanlıq 
şəraiti, böyük yarışların ən yüksək səviyyədə 
təşkili istisnasız olaraq bütün beynəlxalq idman 
dairələrində yüksək qiymətləndirilir .

Təsadüfi deyil ki, 
hamı – istər idmançı və 
mütəxəssislər, istərsə də 
minlərlə turist yarışlar za-
manı burada gördüklərindən 
məmnun qalır, razılıqlarını 
ifadə edir, Azərbaycandan öz 
ölkələrinə zəngin təəssüratla 
qayıdırlar. 

Əlbəttə, bütün bunlar 
Azərbaycan Prezidenti cənab 
İlham Əliyevin rəhbərliyi ilə 
dövlətimizin idmana gündəlik 
qayğısının nəticəsidir.

Mən bir futbol 

mütəxəssisi kimi, UEFA-
nın Azərbaycana göstərdiyi 
yüksək etimada görə ölkəmiz 
üçün qürur duyuram. Diqqət 
yetirin, gələn ilin mayında 
Avropa Liqası turnirinin final 
görüşü Bakıda keçiriləcəkdir. 
Futbol ictimaiyyətimizin bu 
oyunu necə böyük maraqla 
gözlədiyni deməyə ehtıyac 
yoxdur. Milli komandaların 
2020-ci il Avropa çempiona-
tının final mərhələsinin dörd 
oyununun təşkili hüququnun 
Bakıya etibar olunması da 

çox şeyə sübutdur.
Təkcə UEFA-nın yox, 

digər beynəlxalq idman 
təşkilatlarının da öz yarışla-
rını Azərbaycanda keçirmək 
istəyi, bayaq dediyim 
kimi, ölkəmizin qüdrətli və 
nümunəvi bir idman dövləti  
olduğunu inamla təsdiq edir.

Ağasəlim MİRCAVADOV, 
Əməkdar məşqçi, 
“Şöhrət” ordenli 

Prezident təqaüdçüsü

Sovet kəşfiyyatçısının oğlu 
Mehdi Hüseynzadədən yazıb

 � Rusiyada çıxan “Voyenno-promışlennıy 
kuryer” həftəlik qəzetində  Sovet İttifaqı 
Qəhrəmanı Mehdi Hüseynzadənin yüzilliyi ilə 
əlaqədar məqalə dərc olunub. 

Məqalə müəllifi Vladimir 
Rıbaçenkov SSRİ Müdafiə 
Xalq Komissarlığının Baş 
Kəşfiyyat İdarəsinin təcrübəli 
əməkdaşı, Yuqoslaviya Xalq 
Azadlıq Ordusunun 9-cu 
korpusu qərargahı yanında 
sovet hərbi missiyasının 
nümayəndəsi, polkovnik İvan 
Rıbaçenkovun oğludur. 

Vladimir Rıbaçenkov 
Azərbaycan xalqının şanlı 
oğlunun həyat və döyüş 
yolundan söhbət açıb. 

Müəllif yazır ki, 
həmvətənimizin rəşadətli 

döyüş yolu yaxşı məlumdur, 
lakin onun Balkanlardakı 
vəziyyətə dair hərbi-strateji 
informasiya  toplaması ilə 
bağlı fəaliyyəti uzun illər 
kölgədə qalıb. Məqalədə 
deyilir: “Bu iş SSRİ Müdafiə 
Xalq Komissarlığının  
Baş Kəşfiyyat İdarəsinin 
nümayəndəsi İvan Rı-
baçenkonun tapşırığı ilə 
aparılırdı. İ.Rıbaçenkov 
1944-cü ilin iyununda 
radistlə birlikdə Sloveniya 
dağlarında Yuqoslaviya Xalq 
Azadlıq Ordusunun 9-cu 

korpusunun sərəncamına 
desant olaraq göndərilmişdi. 
Atam bu informasiyanın 
əhəmiyyətinin təsdiqi olaraq, 
1945-ci ilin martında Balaton 
gölü rayonunda ağır tank 
döyüşləri ərəfəsində alman 
qoşunlarının Sloveniyadan 
Macarıstana göndərilməsi 
barədə Mehdinin əldə etdiyi 
və radio kanalı vasitəsilə 
Moskvaya ötürülən səhih 
məlumatları nümunə 
gətirirdi. Bu məlumatlar 
mərkəz tərəfindən yüksək 
qiymətləndirilmişdi”. 

Fəridə ABDULLAYEVA, 
AZƏRTAC-ın xüsusi 

müxbiri
Moskva

 � Bir zamanlar təkcə Azərbaycanda deyil, bütün SSRİ-
də kurort müəssisəsi kimi tanınan və məşhur olan Elmi –
Tədqiqat Bərpa İnstitutu sağlamlığın bərpası üçün yeganə 
ünvan idi. Bu tibb məssisəsinin tarixinə nəzər salsaq, görərik 
ki, 1934-cü ildə Bakı Şəhər Səhiyyə Şöbəsinin nəzdində 
açılan Balneofizioterapiya İnstitutunun bazasında iki il sonra 
Azərbaycan Dövlət Kurortologiya və Fizioterapiya İnstitutu 
yaradılıb. 52 il bu adla fəaliyyət göstərən institut 1988-ci ildə 
Naftalan şəhərindəki problem laboratoriyası ilə birləşdirilərək 
Elmi-Tədqiqat Tibbi Bərpa və Təbii Amillərlə Müalicə İnstitutu 
adlandırılıb. 1999-cu ildə isə bu tibb müəssisəsinin adı profili 
və fəaliyyətinə uyğunlaşdırılaraq Elmi-Tədqiqat Tibbi Bərpa 
İnstitutuna dəyişdirilib. 

Uzun illər insanlar bu sağlamlıq 
ocağından mükəmməl şəkildə yarar-
lanıblar. Belinmi ağrıyır, qolun, qıçın-
mı hərəkətdən qalıb, oynaqlarında 
sızıltımı var? Onda sən dərdinə əlacı 
ancaq bu ünvanda taparsan. Nafta-
lan nefti, yod-brom, rodon vannaları, 
müxtəlif prosedurlar ağrıları unutdu-
rurdu. Müxtəlif fizioterapiya kabinələri, 
tok müalicəsi, masaj, fonofarez və 
digər müalicə üsulları ilə xərəkdə, 
qoltuq ağacları ilə gələn xəstələr öz 
addımları ilə buranı tərk edirdi. Yaşın-
dan asılı olmayaraq, hamının dərdinə 
əlac edən bu müəssisə həmişə xalqın 
yaddaşında “Kirov İnstitutu” adı ilə 
tanınıb. SSRİ-nin respublikalarından 
bu instituta bütün fəsillərdə  kurort 
müalicəsinə gələnlərin sayı-hesabı 
olmayıb.

...İllər bir-birini əvəz etdikcə, 
artıq istifadə edilən avadanlıqlar da 
öz keyfiyyətini itirdi, aparatlar da 
köhnəldi və bu bərpa institutunun 
özünün bərpaya ehtiyacı yarandı və 
2013-cü ildən təmirə dayandı...

 Gözəl memarlıq abidəsi 
nümunəsi olan Elmi-Tədqiqat Bərpa 
İnstitutu əsaslı yenidənqurmadan 
sonra, dekabrın 18-də, nəhayət, 
açıldı. Nəhayət ona görə deyirik 
ki, institut təmirə bağlanandan bəri 

çoxları bu təmirin nə vaxt bitəcəyini 
səbirsizliklə gözləyirdi. Çünki rev-
matik ağrılardan əziyyət çəkənlər, 
oynaq xəstəlikləri ilə yaşayanlar, 
nevroloji problemi olanların kompleks 
müalicəsi üçün belə müəssisənin 
yenidən açılmasına böyük ehtiyac 
vardı. İnsanlar burada həm stasio-
nar, həm də ambulator qaydada sağ-
lamlıqlarının bərpasını təcrübəli, ba-
carıqlı həkimlərə və fizioterapevtlərə 
etibar etməyə alışmışdılar. Qeyd 
edək ki, institutda 43 həkim, 76 tibb 
bacısı buraya ümidlə gələn hər bir 
xəstəyə həmişə gülər üzlə yana-
şıb, doğma münasibət göstəriblər. 
Müalicə prosesində müayinələrin 
nəticələrinə əsasən, sıravi həkimlə 
birgə, professorların da məsləhət və 
göstərişlərinı diqqətdə saxlayıblar.

Qeyd edək ki, ölkəmizdə 
fəaliyyət göstərən sanatoriya və 
kurort müəssisələrinin elmi cəhətdən 
əsaslandırılması, oradakı müalicə 
bu institut tərəfindən hazırlanmış 
elmi-metodiki tövsiyələr əsasında 
aparılır. İnstitutda konsultativ polikli-
nika, stasionar, diaqnostik tədqiqatlar 
və fiziki üsullarla müalicə şöbələri 
fəaliyyət göstərir. Tibb ocağının stasi-
onar hissəsində terapiya, artrologiya 
və nevrologiya bölmələri, diaqnostik 

tədqiqatlar bölməsində isə 3 labora-
toriya fəaliyyət göstərəcək. Kliniki-
immunologiya, biokimyəvi və kliniki 
neyrofiziologiya laboratoriyalarında 
ən  müasir avadanlıq quraşdırılıb. Bu 
avadanlıq laborator müayinələri qısa 
müddətə, həm də keyfiyyətlə aparma-
ğa hərtərəfli imkan verəcək. Müalicə 
şöbələrinə isə Naftalan nefti ilə 
müalicə, fizioterapiya və tibbi bərpa 
şöbələri, həmçinin müalicəvi bədən 
tərbiyəsi kabineti aiddir.  İnstitutdakı 
oftalmoloq, stomatoloq, terapevt, 
USM, EKQ, balneoloji vanna və digər 

kabinetlər də müasir tibbi avadanlıqla 
təchiz olunub. 

Elmi-Tədqiqat Bərpa İnstitutu-
nun açılış mərasimində Azərbaycan 
Prezidenti İlham Əliyev demişdir: “Bu 
institutun Azərbaycanda xüsusi yeri 
vardır. Təxminən bir əsrə bərabər 
ömrü olan bu bərpa mərkəzinin 
yenidənqurmadan sonra indi ikinci 
həyatı başlayır. Mən indi buradakı 
stendlərdə binanın əvvəlki vəziyyəti, 
tikinti zamanı çəkilmiş şəkilləri 
ilə tanış oldum. Onlar çox böyük 
maraq doğurur. Hələ 1925-ci ildə 
institutun tikintisi ilə bağlı müvafiq 
göstəriş verilmişdir. Bu institut 100 
ilə yaxın müddət ərzində Azərbaycan 
sakinlərinə xidmət göstərmişdir”.

 Prezident binanın dizayn 
işlərindən danışaraq onun həm xarici 
görünüşü, həm daxilinin göz oxşadı-
ğını, həm də böyük ərazidə – 14 min 
600 kvadratmetr sahədə yerləşdiyini 
diqqətə çatdırdı. Burada ən yüksək 
səviyyədə xidmət göstəriləcəyini 
ölkəmizin səhiyyə sahəsinə diqqətin 
təzahürü kimi dəyərləndirdi. Dövlət 
başçımız sonra dedi: “İnsanların sağ-
lamlığı bizim üçün ən əsas vəzifədir. 
Təsadüfi deyil ki, son 15 il ərzində 
təqribən 650-yə yaxın tibb müəssisəsi 
tikilib və ya əsaslı şəkildə təmir edilib, 
bax, bu səviyyədə təmir olunub. 
Bu gün ölkəmizin istənilən yerində 
yüksək keyfiyyətli tibbi xidmət almaq 
mümkündür”. 

Bu, ölkəmizin səhiyyə sisteminə 
verilən çox böyük töhfədir. Çünki 
bu gün hər bir şəhərdə, rayonla-
rımızın mütləq əksəriyyətində ən 
müasir standartlara cavab verən tibb 
müəssisələri fəaliyyət göstərir və 
vətəndaşlara xidmət edir. Bölgələrdə 
açılan diaqnostika mərkəzlərində 
bütün xəstəlikləri aşkarlamaq üçün 
müayinə aparatları mövcuddur.

Müasir tibb müəssisələrinin ya-
radılması, mövcud sağlamlıq ocaq-
larının yüksək səviyyədə yenidən 
qurulması Prezident İlham Əliyevin 

rəhbərliyi ilə səhiyyə sisteminin 
təkmilləşdirilməsi, onun maddi-tex-
niki bazasının möhkəmləndirilməsi 
istiqamətində icra edilən layihələrin 
mühüm tərkib hissəsidir. Səhiyyə 
sistemində aparılan ardıcıl islahatlar 
nəticəsində bu gün bu sahə yeni 
mərhələyə qədəm qoyub. Bu cür 
müasir səhiyyə ocaqlarının yara-
dılması, ilk növbədə, vətəndaşların 
sağlamlığının qorunması və bərpası, 
onların müayinə-müalicə işini yüksək 
səviyyədə qurmaq üçün atılan addım-
lardandır.

Sosial siyasətin tərkib hissəsi 
olan səhiyyə sahəsindəki islahatlar, 
qoyulan investisiyalar bir məqsədi 
güdür: dünyaya göz açan körpələr 
sağlam doğulsunlar,  ölkəmizin 
vətəndaşları sağlam olsunlar, 
Azərbaycanda yüksək səviyyəli tibbi 
xidmət ala bilsinlər. Artıq bir neçə 
ildir ki, dövlət başçısının göstərişi 
ilə bütün ölkə üzrə 5 milyondan çox 
Azərbaycan vətəndaşı kütləvi şəkildə 
yaşadıqları ərazidə yerləşən polik-
linikalarda tibbi müayinədən keçir,  
xəstəlikləri vaxtında aşkarlanır. Qeyd 
etmək lazımdır ki. çox az ölkələrdə 
həyata keçirilən bu genişmiqyaslı 
layihənin məqsədi də  məhz insanın 
sağlamlığına yönəlib.

Zərifə BƏŞİRQIZI, 
“Xalq qəzeti”

Heydər Əliyev Fondunun Pekində təşkil etdiyi 
konsert Çin KİV-lərinin diqqət mərkəzindədir

 � Heydər Əliyev Fondunun və Xarici 
Ölkələrlə Dostluq üzrə Çin Xalq Assosiasiyasının 
təşkilatçılığı, Azərbaycanın bu ölkədəki 
səfirliyinin dəstəyi ilə Pekində təşkil edilən 
Azərbaycan – Çin dostluq konserti yerli KİV-in 
diqqət mərkəzində olub.

Çinin milli xəbər agentliyi 
olan Sinxua, Çin Mərkəzi 
Televiziyası, “Jenmin Jibao”, 
“Global Times” və “China Da-
ily” qəzetləri, “China.org” və 
“Chinanews” internet nəşrləri, 
digər kütləvi informasiya 
vasitələri konsert haqqında 
ətraflı xəbərlər, reportajlar 
hazırlayıb yayıblar. 

Materiallarda 
Azərbaycanın zəngin 
mədəniyyətinin və musiqi-
sinin Çində tanıdılması ilə 
bağlı tədbirlər silsiləsindən 
olan konsertin iki xalq ara-
sında dostluğu və mədəni 
mübadiləni möhkəmləndirdiyi 
qeyd edilir. 

Konsertdən əvvəl çıxış 
edən Baş nazirin müavini 
Əli Əhmədovun və Ümum-

çin Xalq Siyasi Məşvərət 
Şurası Milli Komitəsinin 
sədr müavini Şao Xonun 
fikirlərinə istinadla vurğulanır 
ki, iki xalq arasında tarixi 
İpək Yolu dövründən baş-
layan münasibətlər müasir 
dövrdə daha da genişlənib. 
Azərbaycan “Bir kəmər, bir 
yol” strategiyası üzərində 
yerləşən vacib bir ölkə 
kimi bu təşəbbüsün həyata 
keçməsində fəal iştirak edir.

Bildirilir ki, Pekinin ən 
böyük konsert sarayı olan İfa-
çılıq Sənəti Milli Mərkəzində 
təşkil olunan konsertdə Qara 
Qarayev adına Azərbaycan 
Dövlət Kamera Orkestri 
Azərbaycan və Avropa 
bəstəkarlarının əsərlərini, 
Azərbaycan xalq mahnılarını, 

Çin ənənəvi musiqi parçaları-
nı məharətlə ifa edib.

Çin Mərkəzi Televiziyası 
Azərbaycan Respublikası-
nın Birinci vitse-preziden-
tinin köməkçisi, Heydər 
Əliyev Fondunun icraçı 
direktoru Anar Ələkbərovun 

dostluq konserti ilə bağlı 
müsahibəsini də yayımlayıb.

Şahin CƏFƏROV, 
AZƏRTAC-ın xüsusi 

müxbiri
Pekin

Burada sağlamlığın bərpası üçün 
hər cür şərait var

920 dekabr 2018-ci il, cümə axşamı

